
Fra questi gh'è ro valoroso Perso,

Diggo Altamoro, Ræ de Sarmacante:

Gh'è Adrasto, ch'ha ro Regno sò là verso

Ri confin d'Oriente, e l'è Gigante;

Ommo da tutti ri âtri assæ diverso,

Che per Cavallo monta un Elefante.

Gh'è Tisaferno forte comme un diavo,

Stimaoù fra tutti i bravi ro ciù bravo.

Così o dixeiva. E ro Garzon, chi sente,

Tutto infiammaoù bœutta da ri œuggi fœugo.

Zà vorræ ro nemigo aveì presente,

Ciù o no se pœu tegnî, ni o træuva lœugo.

Soggionse poi Vaffrin: l'anteçedente

Dra gran miña non è tutto ro sfœugo.

Signor (disse a Gofredo) finarmenti

Son formæ contro voî gren tradimenti.

A parte, a patre poi tutto gh'espose,

Ro tradimento, chi gh'è stæto ordîo,

Ro velen, ri arme, insegne insidiose,

Vanti, premmj, e promisse, ch'ha sentîo.

De gren cose recciesto, o ghe respose;

Ogn'un pre un pô ra bocca o s'è cuxîo.

Arzando poi ro Generâ ri çeggi,

Disse a Raimondo: Cose me conseggi?


128

E lê: L'è mæ pareì, che a ra mattin

Ciù dra Tôre l'assâto non se faççe;

Ma che questa a sæ streìta da vexin,

Per guardâ, che de fœu nisciun scapasse;

Sen restoræ, e quietæ ri Squadroin

Perchè ben possan manezâ re braççe

A sò tempo. Pensa ti, se dâ battaggia

Sæ mêgio, o demorâ questa canaggia.


129

Me craoù però, che sæ neçessitæ,

L'aveìte ti tutta maggiò ra cura;

Che per ti ri Crestien restan sarvæ:

Chi senza ti ri indrizza, e ri assegura?

E perchè ri treitoî restin burlæ,

Cangiâ re insegne a i tò Guerræ procura.

Così l'ingannatô fæto paleise

Ne pagherà ra peña a proprie speise.

Se vedde ben (dixe ro Generâ)

Quanto saccente ti ê, quanto ti ê amigo.

Ma ro dubbio, che ti hæ vosciûo lasciâ,

Resciorvo: Andremmo incontra a ro nemigo,

Che in muraggie serraoù non deve stâ

Ro campo sprezzatô d'ogni perigo,

E de tutto l'Oriente Vinçitô.

Prœuven st'empj là fœu ro sò valô.


131

Dre vittorie a ro nomme tremeran,

Non che in provâ dri Vinçitoî ro sdegno,

Non che ri arme; e lì vinti çederan,

E stabile sarà ro nostro Regno.

A noi quelli dra Tôre se daran,

O l'è façile poi metteri a segno.

Chì tâxe ro Magnañimo, e o và via,

Ch'ognun ra nœutte a repòsâ l'invia.








FIN DRO CANTO DECIMONONO.

